
Suliassaqarfik Aningaasarsiornikkut iluarsiissuteqartarneq nakkutilliinerlu, 

Namminersornermut inatsit naapertorlugu liste II imm. 24, Kalaallit Nunaanni 

oqartussaaffigineqalernissaanut Naalagaaffeqatigiinni oqartussanut 

isumaqatigiinniarnerit aallartinneqarnissaat siunertaralugu 

saaffiginninnissaannut Naalakkersuisut peqquneqarnissaat Inatsisartunut 

aalajangiiffissatut siunnersuut.  

(Inatsisartunut ilaasortaq Pele Broberg, Naleraq) 

Oqaaseqaat. 

Siunnersuutigineqartumi oqartussaaffik Namminersorneq pillugu inatsimmi 
ilanngussami Nalunaarsukkat II-mi nr. 25 Aningaasarsiornikkut iluarsiissuteqartarneq 

nakkutilliinerlu oqartussaaffigineqalernissaannik naalakkersuisut Naalagaaffeqatigiinni 
oqartussaasunut isumaqatiginninniarnermik aallartitsinissamik siunertaqarlutik 

saaffiginneqquneqarnissaannik peqqussagigut inatsisartuni aalijangiinissarput 
siunnersuutigaa.  
 

Inuit Ataqatigiinni namminersulivinnissarput pingaartilluinnartuuvarput, anguiargarlu 
ingerlallugu, namminersulivinnissamullu pisariaqartitagut assigiinngitsut arlaliupput. 

Siulleq partiit qinikkat tassaasariaqarpugut inuiannik maligassiuvillutalu siuttuusussat, 
tassanilu sutigut tamatigut pissusilersuutitigut, oqaatitsigullu ileqqorissaarnermik 
inuiannut maligassiuvinissarput pingaarutilerujussuuvoq. Nammineersinnaassutsimik 

takutitsinikkut ataqqeqatigiinnikkut, oqaloqatigiilluartarnikkut, 
anguniagaqaqatigiinnikkut aporfinnik ujartuigata aaqqiissutissanilli ujartuinikkut 

namminersulernissarput qaninnerulersinnaavarput. 
 
Minnerunngitsumilli inuiaqatigiit peqataatinnerisigut oqartussaaqataatinnerisigullu 

anguniagaq angusinnaavarput. Ullumikkut inissisimaneq takuinnarlugu 
namminersulernissamut aqqutitta qanoq qanilliartortiginera eqqartugassaqqissuuvoq, 

tassami maani inersuarmiluunniit inersimasutut maligassuerpalaartumik 
siulersuerpalaartumillu ataatsimoorluta oqallissinnaaneq suli angunngilarput, suliassaq 
siulliusussaq tassaniippoq tulliilu tassaasaput inuiaqatigiinnik katataqarata 

namminersulernissarput angunissaannut inuiaqatitsinnik nukittorsaallutalu 
nammineernerulersinnaanerannik anguniagaqaqatigiissalluta, ullumikkut 

isumagisassat suli amerlavallaarput, kisiannili puigornagu aamma nammineq 
isumagisorpassuarnik innuttaaqateqarnerput qujanarporli amerlasuut imminnut 
napatillutillu isumagisuummata. 

 Namminersorneq pillugu inatsimmi issuaalaarpunga:” §2. Kalaallit Nunaanni 

Namminersorlutik oqartussat aalijangersinnaavaat suliassaqarfiit inatsimmut 
ilanngussamiittut Namminersorlutik oqartussat tigussagaat. Imm.3: Kalaallit Nunaanni 
Namminersorlutik Oqartussat aalajangersinnaavaat suliassaqarfiit ilaat inatsimmut 

ilanngussami nalunaarsukkami I, litra B-miittut aamma nalunaarsukkami II nr.15, 25 
aamma 27-miittut Namminersorlutik Oqartussat tigussagaat.” 

 
 Nalunaarsukkami II-mi nr: 25 tassaavoq Aningaasarsiornikkut iluarsiissuteqartarneq 
nakkutilliinerlu siunnersuuteqartup suliassaqarfik annertooq allaffissornermik 

annertuumik nassatalik tamakkiisumik angerlaaniarneraa allassimanngilaq, inatsilli 
malillugu piumagutta suliassaqarfik ilaannakortumik angerlaassiffigisinnaavarput. 

 
“Finanstilsynet” ulloq manna tikillugu qallunaat nunaata oqartussaaffigaat 
suliassaqarfinnik annertuunnik ingerlataqartuuvoq, atorfilittarpaalussuarnillu 

atorfilittaqaanarani siulersuisuisoqarluni nalunarani allaffissornermik annertuumik 
suliaqartuusut. Suliarisartagaat misissoraanni aningaasarsiornikkut nakkutilliinermik 

annertuumik suliaqartartut nalunanngeqaaq. Suliassatillu pingasoqiusatut 
qulequtserlugit saqqummiussimasaat tassaapput: Nakkutilliinermik ingerlatsineq, 
inatsit attuuttunik suliaqarneq, paasissutissiinerlu. 

 
Nakkutilliinerminni aningaaseriviit soraarnerusutisiaqarneq, sillimasiinerit, peqatigiiffiit 

aningaasaleeqatigiittartunik taanneqarsinnaasuniit, suliffeqarfiit aningaasaliisarneri, 
anigaasaateqarfinnillu isumaqatigiisitsiniartarnermut tunngasunik suliaqartarput. 
 

Inatsisilerinermi suliaqarnerminni aningaasanut tunngasunik inatsisiliornerni 
ilusilersueqataasarlutik. Paasissutissiisarnermillu suliaqarnerminni nunarsuarmut 

paasissutissiinermik suliaqartarput, aningaaasalersuinermi ingerlaaseq kisitsisitigut 
takussutissiortarnermikkut (statistik) ilaatigut suliaqarlutik ingerlaavartumik 

suliaqartarput taakkulu saniagut allarpassuanik suliaqartarnertik nittartakkaminni 
paasissutissiissutigaat.  
 

Siunnersuutillu misissuiffiginerani paasissutissat pissarsiarisinnaasat aallaavigalugit 
eqqarsaatiginngitsoorneqarsinnaanngilat nunatsinni suliassat annertuut 

ilinniarsimassutsikkut qanoq inissisimaffigneqarnersugut, ilinniarsimassutsikkut 
sulisorisinnaasat naammattut pigalugit suliassaqarfiup aningaasanik nakkutilliiviup 
nunatsinniit tamakkiisumik tigunissaa piareersimaffigineripput 

paaserusunnartorujussuanngorpoq, siunnersuuteqarfigisaa 
naatsorsuutigisariaqarneripput ilumut uagut oqaatigut atorlugit sullissisinnaasut 

naammattut piginerigut? Taamaanngippammi oqartussaaffiup angerlaannissaannut 
piareersaatit annertungaatsiartut siusissukkut suliarineqartariaqassapput, 
atorfilittaqarnikkut naammattut pigisariaqarpagut suliassarmi 

pingaaruteqartorujussuummat ilaatigut immikkut aningaasarsiornerup iluani 
ilinniarluarsimasunik arlaqartunik pisariaqartitsilertussaagatta. 

 
Arlalitsigullu uparuarneqartuartoq tassaavoq nunatsinni allaffissornerujussuarmik 
ingerlatsinerput. Eqqarsaatigineqarsinnaava oqartussaaffinnik angerlaassuinissami 

pilersaarusiornermik pisariqartitsisugut?, oqartussaaffiit ataasiakkaarusaarlugit 
angerlaassussavarput? Inuit Ataqatigiinni namminiilivinnissarput anguniarparput, 

namminersulernissarput inuiaqatigiit atugaannik ullumikkorniit 
ajornerulersitsinngitsumik ingerlanneqartariaqartoq isumaqarpugut, tamannalu 
aallullugu sulinerput ingerlapparput, oqartussaaffiit pilersaarusiorluakkamik 

immitsinnullu aallaavigaluta minnerunngitsumillu immitsinnut artukkernata suliat 
ingerlanneqalernissaanik anguniagaqarneq pingaartitaraarput.  

 
Suliassaqarfik pingaarutilerujussuuvoq aningaasarsiornitsinnik nakkutilliinneq 
ilisimasaqarluartunit suliarineqartussaavoq. Oqartussaaffinnik angerlaasuinissaq 

pisariaqarluinnartuuvoq tamannali pilersaarusiorluakkamik ingerlanneqartariaqarpoq. 
 

Tunngaviusumik inatsisissamik siunnersuusiortitsillaqigatta aningaasarpassuit 
atorpagut, oqartussaaffiit angerlaassortariaqakkatta ukiorpassuarni 
ingerlaavartuunnginnerat ilungersunartuutipparput, piffissarli maanna atorluarlugu 

siunnersuut pingaaruteqartoq, taamaattorli imaaliallaannaq taperseruminaatsoq 
qulaajagassat amerlammata ajunaarutigiinnarsinnaasatsinnik pilersitsinnginnissarput 

pingaarnerpaat ilaatut isigalugu siunnersuutigineqareernikuummat.  
 
Inuit Ataqatigiinni suliassaqarfiit ataasiakkaarlugit angerlaasornissaat 

eqqarsarnartoqartipparput, siunissami namminiiliviinnissatsinnut pilersaarutivimmik 
peqannginnerput naammaginanngitsuuvoq, taamaammat siunissami 

namminiilivinnissatsinni oqartussaafiit angerlaasimanngisatta 
oqartussaaffigilernissaanut pilersaarummik pisariaqartitsinerput matumuunakkut 
suliarineqarnissaannik isummatsinnik apuusilaarsinnaaffigigatigu, suliassaqarfiimmi 

ataasiakkaarusaarlugit angerlaasorniarnerinut inatsisartuni suliarisaqattaarnissaannut 
piffissamik annertuallaamik tigusissasoq isumaqaratta. 

 
Pitsaanerpaarmilli sulissagutta isumaqarpugut pilersaarusiorlugit oqartussaaffiit 

immitsinnut aallaavigaluta piginnaanerput aallaavigalugu inuiaqatigiinnut 
eqquinerlunngitsumik oqartussaaffiit tigoorarnissaat pisariaqartikkipput 
isumaqarpugut. 

 
Tamanna inooriaatsimi atugarisatiguuppat ilinniarsiassutsikkullu pisariaqartitatsinnik 

peqquteqartumiuppat pilersaarusiorluakkamik ingerlanneqartariaqartutut isigaarput, 
minnerunngitsumillu inuiaqatigut peqataatillugit suliat ingerlanneqassasut 
pingaartuutipparput.  

 
Siunnersuuteqartullu tunngavilersuutaa sunik tunngaveqarnersoq paaserusunnarpoq 

ilaatigunngooq toqqaannartumik kalaallit soraarnerusussutisiaqarnisaamut 
aningaasaateqarfiit nunatsinni aningaasaliisinnaannginneri toqqammavilersuutigalugu 
siunnersuuteqarpoq ,taamaattoq 2023-imi SISA soraarnerusutisiaqartitsinermut 

aningaasanik katersaniit 100 millionit missaanik aningaasaliisuteqarsimasoq 
paasinarpoq ilaatigullu makkununnga: Usisaat, Amaroq Minerals, Blujay Mining 

allanullu taamaammat siunnersuuteqartup tungavilersuutaa paasiuminaatipparput. 
Nassuaateqallarumaartorli ilimagalugu. 

Inuit Ataqatigiit sinnerlugit siunnersuuteqartoq qutsavigaarput oqartussaaffinnimmi 
angerlaasuinissaq pingaarutilik pilersarutsiornissamik pisariaqartitsinermik 

ersersitsimmat. Naalakkersuisullu allannguutissatut siunnersuutaat taperserlugu 
oqaatigissavarput. 
 

Kissaatiginartorujussuuvorlu oqartussaaffiit angerlaasorneqarnissaannut sulianik 
pilersaarusiornissamik siunertalimmik ataatsimiititaliaagallartumik 

pilersitsisoqarsinnaanera qanittumi piviusunngortinneqartariaqartoq, tassanimi 
isummagut aammalu oqartussaaffiit angerlaasugassatta pilersaarusiorluakkamik 
ingerlanneqarnissaannik isumatusaartumik suliaqartitarisinnaasamik. 

 
Qinigaaffik kingulleq siunnersuut una qaqinneqareersoq taamanikkulli 

ilisimalereerparput suliat ingerlanneqartut Demokraatit UPA2023-imi imm.142/143-ip 
siunnersuuteqarnerisa kinguneranik suliassat nunatsinniit aqunneqanngitsut 
aqulernissaanut tamakkiisumik pilersaarusiornissaq inatsisartuni 2023-imi 

Naleqqakkut kisimiillutik itigartitsisoralugit inatsisartut amerlanerussuteqartut 
akueraat, akuersinitsigut namminiilivinnissamut qanillattorneq annertusivoq, 

namminiilivinnissamimi pisariaqartitatta ilagaat oqartussaaffiit Danskit naalagaaffiata 
oqartussaaffigisaasa oqartussaaffigilernissaannut pilersaaruteqarnissaq, imaanngitsoq 
siunnersuuteqartutut ataasiakkaarusaarlugit pilersaarusiorfigalugit kisianni 

ataatsimoortumik pilersaaruteqarnissarput pisariaqarpoq. 
 

Taamaalilluta Naalakkersuisut allannguutissatut siunnersuutaat Inuit Ataqatigiinniit 
taperserparput. 
Qujanaq  


